
HOOFSTUK 3

BOEREFORTE VAN DIE TWEEDE ANGLO-BOEREOORLOG (1896-1898)

Inleiding

Die belangrikste rede vir die fortifisering van Pretoria deur die Boere was
waarskynlik die Jameson-inval van 1895/96. Hierdie studie het nie ten doel om die
Jameson-inval te beskryf nie. Om meer inligting oor die inval te bekom, kan die
aangehaalde bronne geraadpleeg word. Die redes wat aanleiding tot die fortifisering

van die hoofstad gegee het, word wel bespreek.
Redes vir die fortifikasie van Pretoria

Die Jameson-inval in die Zuid-Afrikaansche Republiek gedurende 1895/96 is
algemeen bekend. Hierdie gebeurtenis en die daarmee gepaardgaande onrus onder
Uitlanders aan die Rand, het die regering van die ZAR laat besef dat daar ’'n
toenemende bedreiging uit die buiteland teen die vrede in die voormalige
Boererepubliek was.' Die omsingelingsbeleid van die Britse regering het ook bygedra

tot die besef van sameswering teen die Boererepublicke. ?

Dit is minder bekend dat daar ook planne was om Pretoria te oormeester. Die
"Reformers’ het ’n voorradekamp naby Irene ingerig en was van voorneme om Op
27 Desember 1895 daarvandaan na Pretoria op te ruk. Tweehonderd-en-vyftig perde
is vermoedelik vir die doel by Halfweghuis aangehou. Kommandant-generaal Piet
Joubert het herhaaldelik sy vrees uitgespreek oor ’n moontlike opmars na Pretoria.
Op Nuwejaarsdag 1896 het kommandant D.E. Schutte hom versoek om die paaie

tussen Pretoria en Johannesburg te bewaak.>

Ploeger beweer dat ’n onbekende opruier in Johannesburg sou gesé het :

"We must have a new Government - boys. I say we must settle this matter

. 4
at Pretoria ourselves and Jameson must take us there ...".

In ’n beédigde verklaring het ’n voormalige lid van een van die Uitlanderkorpse

getuig dat sy korps heel eerste die stryd teen die Boere in Pretoria sou aanknoop.

Dat die Pretorianers ’ninval verwag het, blyk uit die indeling van verdedigingswyke
en die instelling van ’n waaksaamheidskomitee in die hoofstad. Al die komman-
dante in die Republiek is gelas om hulle burgers gereed te hou en Johannesburg is

deur Boerekommando’s ingesluit. >

Die erns van die situasie is versterk met die vind van ’n spioenasiekaart van
Pretoria in die trommel van ’n Britse spioen, kaptein Robert White. Hy het die
kaart reeds in April 1895 opgestel. Ander bewyse van spioenasiewerksaamhede is
ook by hom gevind® (Ill. 3.1).

Dit kan as ’n feit gestel word dat die Jameson-inval direk daarvoor verantwoordelik

was dat Pretoria gefortifiseer is.

Besluite _rondom die bou van die forte

Daar is allerweé besef dat die hoofstad beveilig moes word. ’n Verdedigingsplan
moes vir Pretoria opgestel word. Die taak is opgedra aan ’n lid van die Uitvoerende
Raad van die regering, naamlik J.M.A. Wolmarans. Hy sou bygestaan word deur
kaptein P.E. Erasmus van die Staatsartillerie. Die plan is uiteindelik deur ’n
voormalige Franse artillerie-offisier, Leon Grunberg, opgestel, wat dit aan kaptein

Erasmus voorgelé het.

Daar is ook met stadsingenieur E. Lutz, siviele ingenieur Heinrich C. Werner en
luitenant P.C. Paff hieroor beraadslaag. Op 24 Maart 1896 is die plan deur die
Uitvoerende Raad goedgekeur’ (Ill. 3.2-3.4).

Grunberg se verdedigingsplan vir Pretoria

Leon Grunberg het aanbeveel dat gepantserde, draaibare koepeltorings, wat
van geskut voorsien is, op strategiese plekke opgerig moes word. Die
strategiese plekke wat hy in gedagte gehad het, was Schanskop, Kwag-
gaspoort, Daspoortrand, Magaliesberg-wes, Wonderboompoort, Derdepoort
en Strubenkop. ’'n Uitkykpos wat van elektriese ligte voorsien moes word,
moes opgerig word om die nagtelike bewegings op die Johannesburgpad dop
te hou.® Hier is met ander woorde sprake van agt strukture, hoewel baie

bronne net sewe noem. Die uitkykpos word deur die meeste bronne uitgelaat.

Grunberg se voorstelle was onaanvaarbaar, aangesien die koepeltorings nie
genoegsame skuiling en huisvesting vir 'n groot aantal manskappe gebied het
nie.’ Daar is besluit om eerder die plan van twee Duitse ingenieurs, Otto

Albert Adolph von Dewitz en Heinrich C. Werner, te aanvaar '° (Ill. 3.6-3.7).

Volgens ’n verslag van die Duitse ingenieur, VonDewitz, (gedateer Augustus
1896) sou Pretoria nie net beveilig wees nie, maar dan ook as basis kon dien

waarvandaan operasies teen die vyand onderneem kon word."
Finale besluite

Melding word gemaak van agt forte, naamlik Kwaggaspoort, Schanskop,
Klapperkop, Wonderboompoort, Daspoortrand, Strubenplaats, Magaliesberg-
wes en Derdepoort. Dit stem basies ooreen met Grunberg se plan, maar die

verskil sou die vorms van die forte raak.

’n Boukommissie insake die forte, onder voorsitterskap van kommandant-
generaal Joubert, is deur die regering aangestel. Nadat vier van die
voorgestelde agt forte voltooi is, het die kommissie in 1899 ontbind aange-

sien die nodige fondse om met die plan voort te gaan, ontbreek het. Twee



3.3

(02:&

UNIVERSITEIT VAN PRETORIA
UNIVERSITY OF PRETORIA
YUNIBESITHI YA PRETORIA

99

wapenmagasyne, die Centrale- en Groenmagasyn is ook in die artilleriekamp

opgerig (I11.3.21-3.22). ’n Fort is ook in Johannesburg gebou'? (Il1. 3.5).

Omdat die fort te Johannesburg nie deel van die studie uitmaak nie, sal daar
nie veel inligting oor die fort verskaf word nie. Die aangehaalde bronne kan

vir meer inligting geraadpleeg word.

Doel en plekbepaling van die forte

Soos reeds gemeld, moes die nagtelike bewegings op die Johannesburgpad
dopgehou word. Sodoende kon ’n verrassingsaanval van Johannesburg verhoed
word. Die forte het ook as afskrikmiddel gedien. Laasgenoemde feit word
geillustreer deur die huiwering van die Britse troepe om Pretoria sonder

meer aan te val.'

Werner en Von Dewitz het ’n studie van soortgelyke werk van die verlede
gemaak ten einde die regte ligging vir die forte vas te stel. Die Britse
fortebou van 1880-81 het reeds groot waarde aan Elandspoortrand toegeken.
Fort Schanskop en Fort Klapperkop sou hierdie suidelike toegang tot Pretoria
beheer. ’n Fort by Wonderboompoort sou die noordelike toegang tot die stad

beheer.

Die Britse spioen, kaptein Robert White, het in sy spioenasieverslag op die
belang van die poorte by Wonderboom, Schanskop, Klapperkop, Daspoortrand
en Magasynheuwel gewys as moontlikheid om Pretoria te bele€r. Schanskop
sou ook die pad- en spoorwegverbindings met Johannesburg en Lourenco
Marques beheer. Fort Daspoortrand sou saam met Fort Wonderboompoort ook
die westelike toegangsroete tot die stad beheer. Die paaie na Soutpansberg
en Middelburg (Tvl.) en die spoorlyn na Lourenco Marques sou deur Fort
Derdepoort beheer word. Die netwerk van verdedigingswerke sou deur die

fort op Strubenkop voltooi wees. 1

Dit is reeds genoem dat slegs vier forte uiteindelik deur die regering van die
ZAR opgerig is, naamlik dié¢ by Schanskop, Wonderboompoort, Klapperkop
en Daspoortrand (Ill. 3.50).

Nadat die Britse magte Pretoria ingeneem het, het hulle blokhuise opgerig
om die verdediging van die stad te verbeter. Twee van hierdie blokhuise is,
soos in die vorige hoofstuk vermeld, op Kwaggasrand en Strubenkop opgerig,

wat die strategiese belang van hierdie plekke onderstreep. '°
Redes waarom die forte nie voltooi is nie

Dit is reeds vroe€r genoem dat daar nie genoeg fondse beskikbaar was vir
die bou van agt forte nie. Kommandant-generaal Joubert was ook gekant
teen die bou van verdere forte. Hy het dit as oorbodig beskou. Hy het
getwyfel of daar genoeg manskappe gevind sou kon word om al die forte

te beman. '®

Dit het mettertyd geblyk dat hy, sover dit laasgenoemde aangeleentheid
betref, reg was, maar dat hy verkeerd was wat die oorbodigheid van verdere
forte betref. Die vraag kan wel gevra word waarom die oorspronklike plan
van Grunberg onaanvaarbaar was, aangesien die koepeltorings deur veel
minder man as forte beman sou word en waarskynlik nie veel doeltref-

fendheid sou inboet nie.

Bou van die Duitse forte

Fort Wonderboompoort, Fort Schanskop en Fort Klapperkop is deur Von Dewitz en

Werner van die Duitse ingenieursfirma, Krupp, ontwerp met die hulp van die

argitek, Christiaan Kuntz (I1l. 3.8). Celso Giri was die bou-ondernemer. Dit verklaar

die groot mate van ooreenkoms tussen die drie. 7 Al drie is van die vyfhoekige

versterkingstipe forte wat as gevolg van hulle baie vlakke beter frontvuurmoontlik-
hede bied. Draaibare geskut op die fortwalle sou aanvalle uit enige rigting kon

afweer.

Skietgate is in die mure ingebou om infanterieverdediging moontlik te maak.
Loopgrawe en doringdraadversperrings 1is ter versterking opgerig. Die kasematte
(versterkte vertrekke) het basies dieselfde doel gedien. Daar was offisier- en
manskapkamers, kombuise, hospitale, masjien- en telegraafkamers, stalle,
ammunisiemagasyne en opslagplekke vir lewensmiddels. Die manskapkamers het ook

as eetvertrekke gedien. '®

Dit moet vermeld word dat die forte van Pretoria van die mees moderne strukture
van hulle tyd was en dat hulle die eerste forte ter wéreld was met so ’n moderne
kommunikasiemiddel soos die telefoon. '” Fort Klapperkop het ’n grag aan die

voorkant gehad om dit verder te beveilig. ¥

Daar is hoofsaaklik van swart arbeiders (bandiete) gebruik gemaak om die forte te
bou. Sowat 400 blanke bouers, van wie die meerderheid Italianers was, was 0ok
betrokke by die bouwerk. Duitse en Nederlandse deskundiges is vir tegniese aspekte
soos die elektrisiteits- en ander verbindingswerke tussen die forte gebruik. Die

blankes moes almal ’n eed van geheimhouding aflé. 2

Ongelukkig is daar min feitelike gegewens oor die forte beskikbaar. In die meeste
1éers wat oor die forte handel wat die skrywer in die Transvaalse Argiefbewaarplek
geraadpleeg het, was die inligting verwyder. Heelparty persone bespiegel dat
dokumentasie insake die forte vernietig is vanweé die spioenasiebedrywighede voor
en tydens die Anglo-Boereoorlog. ’n Tweede moontlikheid wat genoem word, is dat
die regering van generaal Louis Botha dit kon vernietig het vanweé die vrees dat

dit in rebellehande kon val tydens die Rebellie van 1914.%

Fort Schanskop

Fort Schanskop is teen ’n koste van 47 500 pond opgerig.23 Die fort is op 6
April 1897 deur die bouers aan die regering oorhandig.?* In September 1897
is die fort tydelik bewapen met twee 37mm-Maxim-Nordenfeldt-snel-

vuurkanonne en ’n Martini Henry-handmaxim. ° Teen 1899 was daar twee 37
mm-Maxims en ’n Long Tom-kanon in die fort. > Teen 23 Oktober daardie
jaar is die wapens reeds verminder na een 37mm-Maxim-Nordenfeldt en een
Martini Henry-handmaxim. Ses dae later is die 37mm-Maxim-Nordenfeldt

27

na die Vrystaatse front gestuur.“* 'n Long Tom is intussen weer in Fort

Schanskop geplaas, maar dit is op 6 November 1899 na die Natalse front

verskuif. 28

Die garnisoen van Fort Schanskop het aanvanklik uit ’n offisier en 30 man
bestaan. Die bevelvoerder was luitenant A. Carlblom® (Ill. 3.30). Op 23
Oktober 1899 was slegs 17 man nog in die fort gestasioneer. *° Die bemanning
van die fort was ten tye van die oorname van Pretoria, op S Junie 1900,
reeds onttrek ' (T1l. 3.9-3.10).

Die fort was toegerus met elektriese beligting en elektriese soekligte. Die
krag hiervoor is verskaf deur ’n paraffienenjin. ’n Heliografiese en bogrondse
telegrafiese verbinding het met die ander drie forte en met Johannesburg
bestaan. Die fort het ook oor ’n telefoon beskik. Dit het ’n pompstasie in
die Fonteinedal met Fort Klapperkop gedeel en het ’n wateropgaartenk naby

die ammunisiekasemat gehad. Weerligafleiers is ook aangebring. 32

Fort Wonderboompoort

Wanneer die fort presies voltooi is, is nie bekend nie, maar op 4 September
1897 het die Staatspresident Fort Wonderboompoort namens die regering

oorgeneem. * Die koste verbonde aan die oprigting van die fort was 49 000

pond.

'n Spesiale fortekorps, die Corps Vesting Artillerie van 100 man, is in die
lewe geroep nadat verto€ in di¢ verband deur luitenant-kolonel H.P.N.
Pretorius, sy opvolger S.P.E. Trichard en majoor (vroeér kaptein) P.E.

Erasmus tot die Uitvoerende Raad gerig is.

Hoeveel van hulle by Fort Wonderboompoort gestasioneer was, is nie bekend
nie. 'n Versoek is wel tot kommandant-generaal Joubert gerig dat 44
manskappe en agt offisiere in elke fort geplaas moet word, maar hieraan is
nie voldoen nie. Op 23 Oktober 1899 was daar 18 man in hierdie fort

gestasioneer. Die bevelvoerder van die fort was luitenant J. Wolmarans.>*

Verskeie voorstelle oor die bewapening van die forte is ook ingedien en
geskut is uit Frankryk en Duitsland bestel. Van hierdie wapens het nooit
hulle bestemming bereik nie. Majoor P.E. Erasmus het drie kanonne vir Fort
Wonderboompoort voorgestel. Een hiervan was ’n Long Tom, soos gesien
kan word in ’n rapport van luitenant N.P. Oclofse in Augustus 1899.% Op 23
Oktober van dieselfde jaar, was daar ’n 37mm-Maxim-Nordenfeldt en ’'n
Martini Henry-handmaxim in die fort.*® Op 23 Maart 1900 is 'n Long Tom
weer op bevel van kommandant-generaal Joubert na die fort geneem. Op

26 Maart was dit gereed om te skiet. >’

'n Telegraafverbinding het tussen Fort Wonderboompoort en die artil-
leriekamp bestaan. Die fort was ook telefonies in verbinding met die kantoor
van die kommandant-generaal. *® Instrumente vir draadlose telegrafie is
bestel, maar dit is in die Kaap gekonfiskeer. *° Elektriese krag vir beligting
het bestaan en is deur ’'n paraffienenjin voorsien. Fort Wonderboompoort het
sy eie pompstasie gehad om water uit die Apiesrivier te pomp. Dit is in 'n
reservoir, wat onder die fort se vertrekke voorkom, gepomp. Weerligafleiers
is ook geinstalleer. Doringdraadversperrings is ook ter beveiliging van die
fort opgerig® (Ill. 3.11-3.12).

Fort Klapperkop

Die koste verbonde aan die oprigting van Fort Klapperkop was 50 000 pond
en die fort is op 18 Januarie 1898 aan die regering oorgedra; dieselfde dag

waarop die regering ook die Sentrale Magasyn in besit geneem het.*!

In Januarie 1899 was daar ’n bemanning van 17 in die fort, maar teen Julie
daardie jaar was die getal reeds 30. Slegs 16 was nog op 23 Oktober 1899
in Fort Klapperkop gestasioneer.

In Februarie 1898 is 'n Long Tom-kanon op ’n houtplatform hier gemonteer.
Op 1 Oktober 1899 was die fort met 'n Long Tom, 'n 37mm-Maxim-Norden-
feldt en drie Martini Henry-handmaxims bewapen. > Teen 23 Oktober 1899
was die Long Tom reeds verwyder. Dit is op 6 November 1899 per trein na
Ladysmith gestuur. *> Die 37mm-Maxim-Nordenfeldt is op 29 Oktober 1899
uit die fort verwyder. Slegs twee Martini Henry-handmaxims en een 65mm-

Krupp-bergkanon was teen 7 November nog in Fort Klapperkop. bl

Heliografiese en bogrondse telegrafiese verbindings, sowel as ’n telefoon, is
hier aangebring. *° Draagbare optiese telegraaftoestelle is ook in Europa
bestel, maar dit is in Mei 1900 in Lourenco Marques gekonfiskeer. *¢ 'n
Paraffienenjin het elektrisiteit vir beligting verskaf. ’'n Pompstasie in die
Fonteinedal is met Fort Schanskop gedeel en het die fort van water voorsien.

Weerligafleiers is aangebring. 47

Doringdraadversperrings is opgerig om die fort te beveilig. Dit is reeds
gemeld dat die fort aan sy voorkant van ’n grag en valbrug voorsien is om
hom verder te beveilig.*® Dit is dan ook die unieke eienskap van Fort
Klapperkop (1ll. 3.13-3.15).

Spioenasiebedrywighede rondom die forte

Daar is reeds melding gemaak van die spioenasiekaart wat na die Jameson-inval in
die trommel van kaptein Robert White gevind is. Ander spioenasiebedrywighede

het ook aan die lig gekom.

Al die verslae wat deur die Britte oor die forte opgestel is, kan nie noodwendig as
spioenasie beskou word nie, maar uit die feite blyk dit duidelik dat Brittanje baie
in die bou van die forte belang gestel het. Die geheimhouding rondom die forte van
die kant van die regering van die ZAR laat onwillekeurig die vraag ontstaan in
watter mate spioenasie wel ’nrol gespeel het in die insameling van hierdie inligting

deur Britse agente.

Daar is breedvoerig oor die bewapening van die forte berig. Kaptein C. Delmé
Radcliffe het verskeie verslae oor die ZAR se bewapening aan die Britse militére

inligtingsdiens deurgestuur. Ook majoor H.P. Northcott het verslae deurgestuur.

Verskeie verslae is deur die Britse agent, W.Conyngham Greene, opgestel waarin
hy oor die bou en bewapening van die forte verslag doen. Ook luitenant R.J. Vernon
en majoor A.E. Altham het verslae in di€é verband opgestel. Hierin is onder meer

verslag gedoen oor die oordrag van die forte aan die regering van die ZAR.*

Die spioenasie-aktiwiteite rondom Fort Daspoortrand is besonder interessant en
verdien afsonderlike vermelding. Daar is sprake van die inhegtenisneming van ’'n
sekere F. Zotier op 25 Julie 1897. Hy was in besit van die planne sowel as ’n
houtmodel van genoemde fort. Met sy vrylating het Zotier weer eens probeer om
planne van die fort te verkoop. Op 21 September 1897 is sy huis in Johannesburg

deurgesoek en is afdrukke van die planne van die fort gevind.®®

'n Tweede model van Fort Daspoortrand is by G.H. van Winsen gevind. Hy was die
raadgewende ingenieur-sekretaris van die ZAR en het beweer dat hy met Zotier
onderhandel het ten einde die planne terug in die hande van die regering te kry.
Zotier het weer beweer dat hy die planne opgestel het en dat Grunberg ’'n bedrieér

31 Meer inligting oor die

is wat dit op oneerlike wyse van hom verkry het.
aangeleentheid ontbreek ongelukkig, behalwe dat Zotier glo land uit gevlug het (Ill.

3.16).

W. Conyngham Greene het in ’n spioenasieverslag melding gemaak van die
andersheid van Fort Daspoortrand, omdat dit nie soos die ander drie forte in ’n
Duitse styl gebou is nie, maar wel in 'n Franse styl. Hy het ook sketsplanne van
die forte aan die Britse Militére Inligtingsdiens verskaf. Die feit dat daar so min
argivale inligting oor die forte beskikbaar is, mag dalk ’n gevolg wees van die
vernietiging van dokumentasie om die spioenasiebedrywighede te probeer kortwiek.
Dit is bekend dat die ZAR-regering wel dokumente verwyder het voor die Britte

Pretoria ingeneem het>?® (Ill. 3.17).

Die Franse fort - Fort Daspoortrand (Wesfort)

Hierdie fort is, soos reeds in die inleiding vermeld, ’n unieke fort. Die belangrikste
rede hiervoor is dat dit in 'n Franse styl gebou is. Dit wil voorkom asof sowel
kommandant-generaal Joubert se pro-Franse gevoelens as die Frans-Duitse
mededinging in die ZAR die deurslag gegee het dat die bou van Fort Daspoortrand
aan die twee militére-ingenieurs, Leon Grunberg en Sam Léon, toegeken is en nie
weer aan die Duitse firma nie.>® Hierdie besluit het tot ’n geskil tussen die kom-
mandant-generaal en die Duitse kontrakteur, Heinrich C. Werner, gelei. Die
Uitvoerende Raad het die betrokke partye na ’n bespreking oor die geskil genooi,

waar dit besleg is.>

In Julie 1897 was die bouwerk reeds aan die gang en op 12 November 1898 is die
fort amptelik deur die regering van die ZAR in ontvangs geneem. Die fort se totale
koste was 46 500 pond®® (Ill. 3.18-3.20).

Die ingenieur wat vir die bou van die fort verantwoordelik was, was Edgar Cassen
en van die Franse en Italiaanse werktuigkundiges wie se name bekend is, was Carlo

Prina, Petro Testan en Joseph Allias. Hulle spesifieke take is nie bekend nie.

Grunberg en Léon sou ook die fondamente vir kanonne by al vier forte 1€ en die
kanonne opstel. Dit het wel by forte Daspoortrand en Schanskop plaasgevind, maar
uit die beskikbare dokumentasie is daar nie sekerheid oor die ander twee forte nie.
Majoor Erasmus het twee kanonne vir Fort Daspoortrand voorgestel. °® Geen
inligting is beskikbaar oor hoeveel geskut uiteindelik in dié fort geplaas is nie,
behalwe vir ’n verwysing van Louis F. de Souza, waar hy vra of die platform vir die
155mm-kanon (Long Tom) in orde is.>” Dit is wel bekend dat daar op 23 Oktober
1899 twee 37mm-Maxim-Nordenfeldt-kanonne sowel as ’'n Long Tom in die fort

aanwesig was.

Op hierdie datum was daar ook 20 man in die fort.*® Die skrywer het tydens sy
navorsing die volgende name van manskappe wat in Fort Daspoortrand gestasioneer
was, raakgeloop: die bevelvoerder - luitenant F. Townsend, adjudant P.J. van der
Merwe, E.A. Venter, E.A. Pretorius, C. van den Bogaarde, A. Fenske en R.
Hirsch.® Volgens 'n foto in die Pretoriase Eeufeesjaarboek het die bemanning 25

getel. &

Die fort is ’n seskantige verdedigingswerk met bastions. ¢! Die ammunisiekamers is
ondergronds en gange lei uit die binnehof daarheen. ® Die ammunisie is deur middel
van twee skagte, een aan die ooste- en een aan die westekant van die fort, na bo

gehys. &2

'n Telegraafkabel is tussen die fort en die sentrale telegraafkantoor gelé. ’n
Bogrondse telegrafiese verbinding is ook aangelé en ’'n telefoonverbinding het
voorgekom. ®® Twee dinamo’s het elektriese beligting binne die fort verskaf en het
ook die twee soekligte van krag voorsien. Fort Daspoortrand het sy eie pompstasie

en pomphuis met stoomaandrywing gehad. Weerligafleiers is aangebring. *

Bewapening deur dic ZAR

Emstige bedenkinge het bestaan oor die moontlikheid of die ZAR sy grense kon
verdedig. In sy verslag oor 1895 meld kommandant-generaal Joubert dat ongeveer
41% van die burgers nie gewere besit nie en dat die oorblywendes met verouderde

gewere toegerus was. Dit was duidelik dat hierdie situasie reggestel moes word.

Voor die Jameson-inval het die ZAR oor die volgende kanonne beskik:
Een 80mm-Krupp-kanon;
Vier 65mm- Veldkanonne;
Vier 65mm-Krupp-bergkanonne;
Een 160mm-voorlaaier-houwitser;

Een Mitrailleuse;

Een 37mm-voorlaaier-bergkanon;

Een mortier;

Een Martini Henry-Maxim op wiele;

en ’n paar Whitworth- en Armstrong-voorlaaierkanonne van uiteenlopende
kaliber % (111. 3.23).

Die bedrag bestee aan militére uitgawes was sedert 1896 aansienlik hoér as vroeér.
Die gemiddelde bedrag van 57 284 pond per jaar het verander na 495 618 pond
(1896), 396 384 pond (1897) en 163 451 pond (1898). Geskut en ammunisie is
aangekoop en kanon- en waenhuise is in die Pretoria artillerickamp opgerig. Alle

dienspligtige burgers is bewapen. *®

Die artillerickorps is van 100 na 400 man uitgebrei. * Perde is aangekoop en ’n
groot versterkte magasyn, die Centrale Magazijn, is naby die artilleriekamp

opgerig. Die sogenaamde Groen Magasyn is ook opgerig (Ill. 3.21-3.22).

Wapens wat aangekoop is, het Martini Henry-, Guedes- en Mausergewere en -
patrone ingesluit. Mausergewere was die modernste geweer van die tyd. ’'n Battery
van ses 7Smm-veldkanonne en ’n battery van vier 155mm-beleéringskanonne (Long

Toms) met ammunisie is ook aangekoop.

'n Bestelling van ’n battery 120mm-snelvuurkanonne, vier 37mm-pom-poms en 11
handmaxims is ook geplaas. Sommige van die wapens het nooit in die ZAR

aangekom nie.%®

'n Volledige lys van kanonne wat na die Jameson-inval aangekoop is, is die
volgende:

Vier 120mm-Krupp-snelvuurhouwitsers,

Agt 75Smm-Krupp-snelvuurkanonne,

Vier 155mm-Creusot-vestingkanonne (Long Toms) (Ill. 3.25),

Ses 75mm-Creusot-snelvuurkanonne (Ill. 3.26),

Vyf 75mm-Maxim-Nordenfeldt-snelvuurders  (Ill. 3.24),

Vyf-en-twintig 37mm-Maxim-Nordenfeldt-Vickerskanonne (pom-poms),
Ses 37mm-Krupp-snelvuurbergkanonne en

Een 75mm-Maxim-Nordenfeldt-Vickers-bergkanon.

Masjiengewere wat aangekoop is, was 2 Lee Metford-Maxims (7,7mm)en 10 Martini

Henry-Maxims (11,4mm).®°

7.1

Bewapening van die forte

Op 23 Februarie 1897 1¢ majoor P.E. Erasmus sy bewapeningsvoorstelle aan
die kommandant-generaal voor. Hiervolgens moes elkeen van die Duitse
forte met drie swaar kanonne bewapen wees en die Franse fort met twee.

Elke fort moes dan ook nog van twee ligte kanonne voorsien word.

Die swaar kanonne sou die 155mm-Long Toms en die 120mm-snelvuurkanonne
wees, terwyl die ligte kanonne die 75mm-snelvuurkanonne sou wees (Il1. 3.27-
3.28).

In April 1898 besluit luitenant-kolonel A. Schiel, die fortkommandant van die
fort te Johannesburg, en majoor Erasmus op die volgende bewapening :
Elkeen van die forte (dit sluit die fort te Johannesburg in) moes oor twee
Long Toms, twee 75mm-kanonne en twee 37mm-maxims beskik. Hierdie
voorstel is deur kommandant-generaal Joubert goedgekeur. Van die geskut
wat bestel is, het die ZAR nooit bereik nie, daarom kon hierdie voorstel

slegs gedeeltelik uitgevoer word.

Majoor Erasmus se gewysigde plan het soos volg daar uitgesien:
Fort Schanskop - Twee 155mm-kanonne

Een 150mm-kanon op ’'n draaibare affuit

Fort Klapperkop - Twee 155mm-kanonne, een op 'n wiel affuit en een op
’n draaibare affuit
Een 150mm-kanon

Fort Wonderboompoort - Drie kanonne

Fort Daspoortrand - Twee kanonne

Johannesburg fort - Vier kanonne

Hierdie plan is ook nie ten volle uitgevoer nie, omdat al die kanonne nie die

ZAR bereik het voordat die oorlog uitgebreek het nie.

Op 15 September 1899 het luitenant-kolonel S.P.E. Trichard opdrag gegee
dat twee houwitzers uit die forte verwyder moet word. Dit was die begin
van die ontwapening van die forte. "° Die forte is ontwapen omdat die Boere
besluit het om eerder die vyand in die veld, op die verskillende fronte te
probeer stuit, eerder as om te wag totdat die vyand die belangrike dorpe,
soos Pretoria en Johannesburg, bedreig. Die omvang van hierdie ontwapening

is reeds aangetoon.

Bemanning van die forte

J.H. Breytenbach stel die getal vestingsartilleriste (wat vir die forte beoog
is) op 157.7' Hoeveel hiervan wel in die forte diens gedoen het, is onseker.
Dit was gewis minder. Aanvanklik het die Rijdende Artillerie by die forte

diens gedoen.

Na verskeie beroepe op die kommandant-generaal gedoen is, is daar
uiteindelik op 7 November 1898 tot die stigting van ’n Corps Vesting
Artillerie van 100 man toegestem. Dit was veel minder as wat deur luite-

nant-kolonel Trichard voorgestel is. Hierna het werwing plaasgevind. G

Dit wil voorkom asof die Duitse forte beplan is om dertig man te huisves,

maar omdat die artillerie ook in die veld benodig is, was die getal minder. &

Die garnisoen van Fort Schanskop het aanvanklik uit ’n offisier en 30 man
bestaan. ’* Die bevelvoerder was luitenant A. Carlblom. Slegs 17 hiervan was
op 23 Oktober 1899 nog in die fort gestasioneer. "> Met die Britse oorname
van Pretoria op 5 Junie 1900 was die hele bemanning reeds onttrek 7 (Ill.
3.29).

Die enigste aanduiding van die grootte van Fort Wonderboompoort se
garnisoen is dat daar 18 man op 23 Oktober 1899 gestasioneer was.”” Die

bevelvoerder was luitenant J. Wolmarans™ (1ll. 3.31).

Fort Klapperkop se garnisoen het in Januarie 1899, 17 getel, maar teen Julie
daardie jaar was die getal reeds 30. Op 23 Oktober 1899 was net 16 man
nog teenwoordig. ”° Daar kon nie vasgestel word wie die bevelvoerder van

Fort Klapperkop was nie.

In Fort Daspoortrand was daar op 23 Oktober 1899, 20 man aanwesig. Die
bevelvoerder was luitenant F. Townsend.®® Volgens J. Meintjes was hy die
man wat die eerste skoot van die oorlog afgevuur het. Hy is later van sy
rang onthef. ' Volgens ’n foto in die Eeufeesjaarboek van Pretoria, het die
bemanning 25 getel 3 (1ll. 3.32-3.34).

Geen verdere inligting oor die bemanning van die forte is beskikbaar nie,
behalwe dat slegs een man in elke fort teenwoordig was toe lord F.S.

Roberts se magte Pretoria op 5 Junie 1900 ingeneem het.

Proviandering in die forte

Die Uitvoerende Raad besluit op 4 Maart 1898 om ’n tender van T.W.
Beckett van Pretoria, ten bedrae van 3 659 pond, 12 sjielings en 6 pennies
te aanvaar, om voedsel aan die forte te voorsien. Die voedselsoorte wat
aangekoop is, is onbekend. Ploeger gee wel 'n lys van die tipes voedsel wat

in 1899 beskikbaar was, soos dit uit Staatsartillerie-aankope  blyk.

Blikkieskos was die volgende:

Een pond (0,45kg) gebraaide™ skaapvleis (8 Y2pennies)
Vier pond (1,82kg) Australiese pekelvleis (7 2pennies/pond)

Ander pekelvleis (7 Y2pennies/pond)
Een pond (0,45kg)koffie (5 ‘2pennies)
Groente

’n Rantsoeneringsoorsig gee ons ’n verdere idee van die tipes kos, asook
hoeveelhede per persoon. Elke manskap van die Staatsartillerie (wat die
bemanning van die forte ingesluit het) het daagliks die volgende ontvang:

1 1/2 pond (0,68kg) koffie of tee

1 pond (0,45kg) suiker

1 1/2 pond (0,68kg) rys

Aartappels, patats en uie is twee of drie keer per week uitgedeel. Peper,
sout en asyn is ooreenkomstig persoonlike behoeftes uitgedeel. Ander groente

is een keer per week op die mark aangekoop en is op Saterdae uitgedeel.

Die voedsel per man het die Staatsartillerie ongeveer 1 pond, 12 sjielings en
5 1/4 pennies per maand gekos.®

Opleiding in die forte

Sowel die manskappe as die offisiere van die Staatsartillerie het onderwys
ontvang. Die onderwys is verpligtend gemaak en die vakke wat aangebied is,
sou in ooreenstemming met die Wet vir die Staatsartillerie van 1892 wees.
Onderwysers is van buite gekry om die onderrig te gee en die Volksraad het
’n wakende oog oor die werksaamhede gehou. In 1896 is dit deur die Wet
bepaal dat onderwys op ’n gereelde grondslag aan die Staatsartillerie gegee

moes word.

Meneer Susan is reeds in November 1890 as onderwyser van die Staatsartil-

lerie aangestel. Th.Kroon word in 1893 as luitenant-onderwyser aangestel.

Die leerlinge is in lees en skryf onderrig en vir aanneming voorberei 2 (I11.
3.35).

In 1896 word Kroon tot eerste luitenant-adjudant bevorder. Dit het tot
gevolg gehad dat hy minder aandag aan die onderwys kon gee sodat sake nie
te viot verloop het nie.®® Met die aanstelling van L.L. Steen as onderwyser
in 1897, het sake verbeter. Op 13 Oktober van dieselfde jaar open
kommandant-generaal Joubert ’nkampskool. Hierdie skool is in samewerking

met die Superintendent van Onderwys, dr. N. Mansvelt, bestuur.

Die manskappe van die forte Wonderboompoort en Schanskop het van 09:30
tot 11:30 daar onderrig ontvang en dié van die artillerickamp om 14:00. Die

onderoffisiere is teen laatmiddag onderrig. 2

Die skoolgeboutjie was van sink. Wanneer die wind waai, het die los sinkplate
geraas en wanneer dit reén, het die dak gelek. 8 Die omstandighede was dus

nie van die allerbeste nie.

Teen 1898 is onderrig tussen (09:00 en 11:00 by Fort Schanskop self gegee.
H.S. du Toit word op 12 April 1898 as tweede onderwyser aangestel. Die
onderrig is nou na Fort Klapperkop uitgebrei. Die manskappe van die forte

te Wonderboom en Daspoortrand is steeds in die artilleriekamp onderrig. 3

Steen merk in sy verslag van 1898 op dat die vordering by die leerlinge van
die forte beter is, omdat die manskappe meer tyd vir huiswerk het as dié
in die artilleriekamp.  In November 1890 is 90 leerlinge deur die inspekteur
getoets. Op versoek van Steen is tydelike skoolgeboutjies vroeg in 1899 by
al vier forte opgerig.’® Manskappe wat oor nege maande diens en oor ’n
skoon strafregister beskik het en wat in die hoogste standerd sit, kon aan die

korporaalseksamen deelneem. In die loop van 1899 is al die skole gesluit. %'

Die onderrig waarvan tot dusver melding gemaak is, het militére onderrig
uitgesluit. %2 Al wat hieroor bekend is, is dat ’n neutrale militére waarnemer,
kaptein J.H. Ram, diep deur die optrede van Staatsartilleriste in die veld
getref is. Hoewel goed gedissiplineerd, was daar ruimte vir die inisiatief van

ondergeskiktes.

Die Uitvoerende Raad het op 21 Februarie 1899 besluit om ’n opleidingskool
vir artilleriste in die lewe te roep. Die skool het op 17 Julie 1899 begin met
elf leerlinge. Op 24 Julie 1899 is nog vier leerlinge ingeskryf. Meer inligting

is nie bekend nie.”

Die val van Pretoria

Voordat die beoogde bewapening van die vier forte voltooi is, het die ontwapening
daarvan reeds begin.”* Die omvang van die ontwapening is reeds aangetoon. Die
vernaamste rede vir die ontwapening was die tekort aan grofgeskut aan Boerekant.
Hierdie geskut het ’n noodsaaklikheid op die verskillende fronte geword en is
daarom uit die forte verwyder en na die front gestuur. Namate die Staatsartil-

leriste in die veld benodig was, is ook hulle uit die forte onttrek. Reserviste is
daarna ingespan om die forte te beman. Hulle was eintlik niks meer as bewakers

van onbewapende forte nie.”

Die Britse magte, onder bevel van lord F.S. Roberts, het op 3 Junie 1900 uit
Johannesburg vertrek. Op 4 Junie het gevegte rondom die hoofstad uitgebreek en
op 5 Junie het die onvoorwaardelike oorgawe van Pretoria gevolg. Die forte het
geen rol in die gevegte gespeel het, behalwe om die aanvallers tydelik af te skrik,

omdat hulle nie geweet het dat die forte feitlik onbewapen was nie.”®

Fort Klapperkop is reeds op 3 Junie 1900 met liddiet bestook. ’n Artilleris, Frits
Rothmann, beskryf in sy dagboek dat tien tot twaalf bomme in Sunnyside ontplof
het en dat twee op die fort geval het.®’

Fort Schanskop het ook in die gevegte gedeel. 'n Kanonskoot is deur Britse troepe
op die fort afgevuur en dit het die deure getref. Omdat die fort onbeman was, is
die vuur nie beantwoord nie, waarop die aanvallers Pretoria ingeneem het. Slegs
een persoon was in elke fort teenwoordig om dit amptelik aan die Britse militére

owerheid te oorhandig”® (Ill. 3.36).

Om 10:00 op 5 Junie 1900 het ’n afdeling van die elfde kavalleriebrigade Fort
Daspoortrand beset. Foutiewe inligting op Britse kaarte het die fort as Zandfontein
beskryf. Die Britte het die fort tot Wesfort herdoop. Die Britse bevelvoerder van
die fort op 24 Desember 1900 was kaptein H.W. Margesson. Wanneer die ander
drie forte ingeneem is, is nie seker nie, maar Britse infanterie- en artilleriesoldate

het Forte Schanskop en Wonderboompoort beset.

Daar word reeds op 7 Junie 1900 in Britse verslae van die water- en elektrisiteit-

stelsel in al vier forte melding gemaak. Die watervoorsieningstelsels van Forte
Klapperkop en Schanskop was in orde, terwyl geringe herstelwerk by die ander twee
nodig was. Die elektriese soekligte was slegs nog op Forte Wonderboompoort en
Daspoortrand teenwoordig, by laasgenoemde nog in werkende toestand. Die
telefoonverbindings is, waar nodig, herstel. Doringdraadversperrings is net by Forte

Klapperkop en Wonderboompoort gevind.”

Die forte na 1900

Die Britse magte het die forte weer bewapen. Twee kompanies infanterie is op 7
Junie 1900 in Fort Wonderboompoort gehuisves. Op 19 Januarie 1901 was kaptein
C. Blackburn die bevelvoerder van die fort. Fort Klapperkop is voorsien van twee
Britse 9,45 kaliber-houwitsers. Of die ander aanbevelings van hoofingenieur Elliot
Wood insake die forte uitgevoer is, is onbekend ' (11l. 3.37).

Die Britte het ’'n hele aantal fortifikasies ter verdediging van die stad op-

gerig. "' Hierdie fortifikasies word in die volgende hoofstuk behandel.

Aanvanklik was die forte onder die Britse bewind kroonbesit. Op 7 Julie 1904 is
Fort Wonderboompoort vir openbare doeleindes voorbehou en was dit nie meer ’n
militére verdedigingswerk nie. Die skrywer kon nie vasstel wat bedoel word met

"openbare doeleindes" nie.

Fort Klapperkop en Fort Schanskop is vir militére doeleindes behou.'® Wanneer die
Britse militére aansprake op Fort Daspoortrand verval het, kon nie vasgestel word

nie, maar teen 1913 is dit nie meer vir militére doeleindes gebruik nie.'®

Daar word melding gemaak van die vernietiging van ammunisie wat in 1913 in Fort
Klapperkop gevind is. Die moontlikheid dat daar nog ammunisie versteek kon
gewees het en die gevare daaraan verbonde, het daartoe gelei dat Fort Klapperkop
en Fort Schanskop in 1922 aan die Suid-Afrikaanse Weermag oorgedra is.1% Tot

1929 is die twee forte slegs vir sein- en waarnemingsdoeleindes gebruik.

Toeriste het in Fort Schanskop begin belang stel en in 1929 het die Stadsraad van
Pretoria aangebied om die fort skoon te maak, maar so iets het nie gebeur nie. In
1932 is ’n bronsplaat deur die Historiese Monumentekommissie aan die poort van
Fort Schanskop aangebring. Op 8 Julie 1938 is Fort Schanskop sowel as Fort
Klapperkop tot nasionale gedenkwaardighede verklaar. Tydens die Tweede
Weéreldoorlog (1939-1945) is die twee forte as ammunisie-opslagplekke gebruik (I11.
3.38-3.39).

Gedurende die laat vyftigerjare het die gedagte aan ’n militére museum ontstaan,
maar die nodige fondse hiervoor het ontbreek. Daar was ook die gedagte om Fort
Klapperkop in ’n restourant te omskep.'® In 1962 is besluit om voort te gaan 1ﬁet
die oprigting van ’n militere museum en die keuse het op Fort Klapperkop geval.
Op 23 Mei 1966 is die Militere Museum Fort Klapperkop geopen (Ill. 3.40 en 3.47-
3.48). In 1978 is ook die Militére Museum Fort Schanskop geopen.'® Vandag word
die twee forte steeds as museums in stand gehou'® (1ll. 3.49).

Inligting oor hoe dit gedurende hierdie tydperk met die twee oorblywende forte,
Fort Wonderboompoort en Fort Daspoortrand, gesteld was, is baie skaars. Hier en

daar het ’n brokkie inligting in dié verband onder die skrywer se aandag gekom.

In Januarie 1905 was daar planne om beide forte in gevangenisse te omskep. ’'n
Inspeksie is by Wesfort (Fort Daspoortrand) uitgevoer en daar is gevind dat al die
vensters gebreek was, dat sommige van die deure en vensterrame verwyder was en
dat die pad in ’n swak toestand was. Die planne is toe laat vaar. Wesfort sou nou
aan die Stadsraad van Pretoria oorgedra word,'® maar dit is te betwyfel of dit wel

gedoen is (Ill. 3.41).

Dit wil voorkom asof die dakke van die forte met plofstof vernietig is. Daar word
beweer dat generaal J.C. Smuts tydens die Tweede Wéreldoorlog ’n opdrag in dié
verband uitgereik het. '™ Dit kon nie bevestig word nie, maar dit moes voor 1954
gewees het, aangesien foto’s uit die jaar reeds aantoon dat die forte dakloos is''

(11l 3.42-3.46).

Fort Wonderboompoort is in 1954 deur die staat aan die Stadsraad van Pretoria
geskenk. Gedurende 1986 is die fort oopgegrawe en is die rommel opgeruim en in
1987 is dit tot nasionale gedenkwaardigheid verklaar. Dit word in die vooruitsig
gestel om ’n restourasiekomitee vir die fort in die lewe te roep.''' Die veranderinge
(klipmure ens.) wat die Britte aangebring het, is steeds duidelik te onderskei van

die res van die fort. "2

Nieteenstaande die feit dat ’n aansoek om die verklaring van Fort Daspoortrand as
nasionale gedenkwaardigheid reeds in 1988 deur die skrywer ingedien is, is dit nog

nie as sodanig verklaar nie.

Samevatting

Die Boereforte is tussen 1896 en 1898 gebou vanweé die vrees vir 'n opstand onder
die Uitlanders aan die Rand. Terwyl die ZAR bewapen is omdat die moontlikheid
van ’n oorlog met Brittanje al groter geword het, is die forte ook hiervoor
voorberei. Tydens die Eerste Anglo-Boereoorlog het die Boere met groot sukses
die dorpe waar Britse garnisoene gestasioneer was, bele€r (vergelyk hoofstuk 2) en
hulle wou verhoed dat dieselfde taktieck nou deur Brittanje teen die ZAR toegepas

word.

Daar is gou besef dat die vyand eerder op die verskillende fronte gestuit moet word
en nie die kans gegun moet word om naby Pretoria en Johannesburg te kom nie.

Daarom is die forte ontwapen sodat die geskut teen die Britse magte wat die ZAR



+

UNIVERSITEIT VAN PRETORIA
UUUUUU SITY OF PRETORIA
Qe VYUNIBESITHI YA PRETORIA

120

probeer binnekom, gebruik kon word. Die Boere het juis tydens die Eerste Anglo-

Boereoorlog die Britte by die Natalse front gestuit (vergelyk hoofstuk 2).

Die vier forte het gevolglik nie ’'n aktiewe rol tydens die Tweede Anglo-Boereoorlog
vervul nie. Tog is dit waardevolle monumente uit ’ninteressante verlede en behoort

dit bewaar te word.

Fort Klapperkop en Fort Schanskop word bewaar en dien vandag as militére
museums. Hoewel beide tot nasionale gedenkwaardighede verklaar en gerestoureer
is, is argeologiese navorsing steeds daar moontlik. Verskeie strukture is byvoorbeeld
in die binnehof en buitekant die mure van die forte opgerig. Oorblyfsels hiervan
kan gesoek en bestudeer word. Omdat die forte nie tot ’n spesificke periode geres-
toureer is nie, kan navorsing hieroor gedoen word en dit as sodanig gerestoureer

word.

Fort Wonderboompoort is ook tot nasionale gedenkwaardigheid verklaar. Ongelukkig
is dit in 1986 op ’n onwetenskaplike wyse opgeruim. Argeologiese opgrawings is
steeds moontlik hier, sodat gegewens wat daaruit afgelei word in ’n uiteindelike

restourasie gebruik kan word.

Fort Daspoortrand is nie 'n nasionale gedenkwaardigheid nie. Dit is deels onder die
grond en behoort so gelaat te word totdat dit deeglik bewaar kan word. As unieke
struktuur is dit van besondere kultuurhistoriese belang. Hoofstuk 5 behandel hierdie

fort as ’n sentrale onderwerp in hierdie studie.

3.16 'n Gedeelte van die brief van F. Zotier, in die oorspronklike Frans,

waarin hy aanvoer dat hy onskuldig en Grunberg n bedrieér is. (T.A.B.

KG,CR 1662/97).

3.29 Volgens hierdie aanvraag van maj. Erasmus, moes 40 beddens en matrasse
na Fort Schanskop gestuur word. (T.A.B. 556235, R3102/97). Dit wil dus
voorkom of die fort bestem was vir n bemanning van 40.

3.32 Hierdie dokument bewys dat luitenant F. Townsend die bevelvoerder van
Fort Daspoortrand was. (T.A.B. PW78, PR499/98).

3.47-3.48 Hedendaagse planne van Fort Klapperkop. (Militére Museum Fort
Klapperkop).

3.49 Die militére museum Fort Schanskop.

13. Aantekeninge
a. Dit moet genoem word dat daar min inligting oor die forte beskikbaar is.

L&ers wat in die Transvaalse Argiefbewaarplek geraadpleeg is en wat oor die
forte handel, se dokumente was dikwels verwyder. Ander bronne wat handel
oor die Anglo-Boereoorlog en wat bestudeer is, het slegs na die forte verwys,

maar nie daarop uitgebrei nie.

b. Alhoewel sommige van die aangehaalde bronne beweer dat Fort Daspoortrand
die kleinste van die vier forte is, is dit die skrywer se waarneming dat dit

die grootste van Pretoria se forte is.

C. Die bewering dat generaal J.C. Smuts 'n opdrag uitgereik het om die dakke
van die forte te vernietig, kon nog nie bevestig word nie. Die inligting tot
die skrywer se beskikking is nie van so ’'n aard dat dit onomwonde aanvaar

kan word nie.

